
ИШТИН ЖАЛПЫ МҮНӨЗДӨМӨСҮ

Диссертациялык теманын актуалдуулугу. Бүгүнкү күндө маалыматтык коомго өтүү дүйнө жүзүндө коомдук-саясий жана социалдык-экономикалык процесстерди түп тамырынан бери өзгөртүүгө алып келди. Анткени ХХI кылымда коомдун өзү өзгөрүп, мурда маалымат системасы адамзатынын өнүгүү этабында байланыштыруучу жана таанып билүү жаатында каражат болуп келген болсо, азыркы коомдо маалымат чечүүчү күчкө айланууда. Кыргызстанда да башка мамлекеттердей эле маалыматташтыруу ааламдашуу процессинин алкагында жүрүп, коомдо маалыматтык структуралар түзүлүп, анын ажырагыс бөлүгү болуп калды. 
Кыргызстанда маалыматташтырууну турмушка ашыруу мамлекеттик программаларда жана мыйзамдык актыларда жазылганы менен анын практикалык тарабын алып караганда жеке секторлордун, жарандык коомдун аракети менен ишке ашуусу басымдуулук кылат. Мындай жагдай республиканын геосаясий жактан жайгашкан абалы, дүйнөлүк соода уюмуна мүчө болуп кириши жана бир катар эл аралык уюмдар менен кызматташуусу, жаңы маалыматтык коммуникациялык технология (МКТ) каражаттарынын базар экономикасынын шартында кенен таралышы менен байланыштуу. Бүгүнкү күндө МКТны колдонуу республикада ыкчам темп менен өнүгүүсү, маалыматтын экономикалык, социалдык, саясий, маданий факторлор менен бирге эле өлкөнүн өнүгүү багытын аныктоочу факторго айланашы мамлекет тарабынан атайын иш аракеттерди комплекстүү жүргүзүүнү, биринчи кезекте өлкөнүн маалымат коопсуздугун камсыз кылууну талап кылат. Республиканын ааламдашуу шартында туруктуу өнүгүшү жана илим менен техниканын жетишкендиктерин эффективдүү колдонууну камсыз кылуу үчүн илимий негизде маалыматташтыруу процессин ар кыл тараптан изилдеп, мамлекет тарабынан маалыматты иштеп чыгуунун, колдонуу маселесин жөнгө салуунун жолдорун аныктап, багыт берүү зарылчылыгы келип чыкты.
Маалыматташтыруу доорунун тарыхын изилдөө, айтылган процесстин өзгөчөлүгүн гана ачып бербестен, маалыматты жаратуу, сактоо, кайра иштеп чыгуу, аралыкка жөнөтүү жана колдонуу этаптарында МКТнын басымдуулук кылышы тарыхый булактын маңызын кескин өзгөртүп, булактаанууда жаңы тарыхый булактын түрү электрондук ресурстардын пайда болушуна алып келди. Кыргызстандын соңку мезгили боюнча илимий тарыхый фактыларынын системасын, жыйындысын камсыз кылуу электрондук ресурстарды илимий айлампага киргизүүдө издеп табуу, булактануучулук анализ жана синтездөө өзгөчөлүктөрүн аныктоо зарылчылыгын пайда кылды. Айрыкча коомубуздун бардык сферасында мыйзам ченемдүү көрүнүш катары колдонулуп жаткан интернет ресурстарынын тарыхый булак катары пайдалануу маселеси Кыргызстандын соңку жаңы тарыхынын булактаанучулук багытынын маанилүү бөлүгүнө айланашы менен мүнөздөлөт. 
Демек, Кыргызстандын соңку мезгилдеги тарыхы жана аны изилдөөнүн булактаануучулук базасынын өзү маалыматтык коомдун курулушу жана анын республикадагы өзгөчөлүктөрү менен тыгыз байланыштуу болгондугу бүгүнкү күндө тарых илиминдеги изилдөөнүн маанилүү багытына айланууда. Диссертациялык иштин алкагында Кыргызстанда коомду маалыматташтыруу процессинин өзгөчөлүгүн, маңызын, багытын изилдөө жана аны изилдөөдөгү негизги маалымат берүүчү электрондук ресурстарга тарыхый булактаануучулук анализ жүргүзүү кыргыз тарыхнаамасынын актуалдуу маселеси болуп саналат. 
Теманын изилденүү деңгээли. Диссертациялык иштин алкагында көтөрүлгөн проблемалардын изилдөөгө арналган илимий эмгектер 3 топко бөлүнүп каралды. 
Биринчи топту маалыматтык коомдун теориялык маселелерин карап, ар кандай коомдордун маалыматтык коомго өтүүдөгү өзгөчөлүктөрү менен маалыматтык коомдун түзүлүшүнүн мыйзам ченемдүүлүктөрүн иликтөөгө алган эмгектер түздү. ХХ кылымдын экинчи жарымында илимий-техникалык өнүгүүнүн жетишкендиктеринин коомдун өнүгүшүнө тийгизген таасирин алгач батыш окумуштуулары изилдеп баштаган. Алардын ичинен пост индустриалдык коом, маалыматтык коом теориясын көтөрүп чыккан америкалык окумуштуу Д. Беллди алууга болот [2.]. Анын “Грядущее постиндустриальное общество” аттуу эмгегинде: “постиндустриалдык коом – бул телекоммуникациялар жана компьютерлер өндүрүштө жана билим менен маалымат алмашууда негизги ролду аткаруучу организм” деген көз карашты айткан. Ал эми маалымат жана анын коомдогу орду жөнүндө биринчилерден болуп, окумуштуулар К.Шеннон жана М. Кастельс өздөрүнүн эмгектеринде изилдөөгө алышып, маалымат адамзат коомундагы орду түздөн-түз МКТ менен байланыштуу жана ал ХХI кылымда өзүнүн бийик деңгээлине чыгат дешкен [3. 4.]. Жалпысынан батыш окумуштуулары советтик тарыхчылардан айырмаланып, адамзаттын өнүгүү процессин жаңы этабын илим менен техниканын жетишкендиктерине байланыштырып технологиялык цивилизация аспектисинде изилдешкен.

Советтик коомдук илимдер тармагында маалыматташтыруу процесси философтор тарабынан изилденген. “Маалыматташтыруу” деген түшүнүк А.И. Ракитов [45.] тарабынан коомдук илимдер тармагында киргизилген. Советтик тарыхнаамаада И.Д. Ковальченко [154.] адегенде булактаануунун теориялык суроолорунун алкагында маалымат теориясын иштеп чыккан, СССР таркагандан кийин гана постсоветтик мезгилди “эркин базар экономикасы” деп аныктап, маалымат коомунун маңызын кенен мүнөздөп , мыйзам ченемдүүлүктөрүн ачып бере алган. Бирок, И.Д. Ковальченконун изилдөөсү постсоветтик тарыхнаамада андан ары тереңдеп изилденип улантылган эмес. Мындай жагдай постсоветтик мейкиндикте коомдук илимдердин деидеологизацияланышы, СССРдин совет доорунда каралбай жана тыюу салынган проблемаларды “актай барактарды” изилдөө, улуттук аң-сезимдердин өнүгүүсүнүн жаңы толкунунда негизги тарыхый илимий концепцияларды карап чыгуу менен байланыштуу болгон. Азыркы учурда постсоветтик мейкиндикте маалыматташтыруу процессинин маселелери Л.И. Бородкин жана ал жетектеген КМШ өлкөлөрүнүн эл аралык уюму “Тарых жана компьютердин” мүчөлөрү тарабынан компьютердик технологияны тарых илиминде жана билиминде колдонунуунун ар кыл суроолорун изилдөө алкагында каралып келет. Негизги көңүл маалыматтын жаратылышынын өзгөрүлүшү жана анын коомго болгон таасирин аныктоо багытында иликтенүүдө [251., 14.]. 

Кыргызстандык окумуштуулардын эмгектеринде республиканын өнүгүү этабын маалыматташтыруу процесси, МКТ өнүгүшү менен байланыштырып изилдөө али жүргүзүлө элек. Табигый илимдер тармагындагы окумуштуулар У. Бримкуловдун [33., 34.], В.П. Живоглядовдун [35., 36.] эмгектери маалымат теориясы жана өлкөдөгү маалыматташтыруунун генезисине илимий жактан түшүнүк берүү менен билим берүү жана илимдеги маалыматтык камсыздоо жана маалыматтык технологияларды мамлекетти башкарууга колдонуу жөнүндө иликтөөлөрдү жүргүзгөн.   

Экинчи топту МКТнын мүмкүнчүлүктөрүн колдонуу, электрондук ресурстарды түзүү жана ага карата так илимдердин методун колдонуу боюнча жазылган илимий эмгектер түздү. Тарыхый информатика багытына тиешелүү АКШ, Батыш Европалык жана постсоветтик окумуштуулардын эмгектеринде негизинен электрондук документтердин теориялык жана методологиялык маселесин жана аны гуманитардык илимде колдонуунун практикалык маанисин жетишерлик деңгээлде изилденген. 
Биринчи жолу электрондук ресурстарды анын ичинде дүйнөлүк желеде жайгашкан материалдарга байланыштуу маселеге батыш окумуштууларынын ичинен М. Ханна электрондук тарыхый булактардын сактап калуу маселесин көтөрсө [8.], А. МакМичел [10.], К. Смит [11.], Д.Кэйн [12.], Н. Сарантейкс [13.] электрондук даректерди илимий айлампага киргизүү маселесин карашып, аны илимий билим берүү веб-сайттарынын түзүлүшү менен байланышын иликтөөгө алышкан. Эл аралык “History and computer” - “Тарых жана компьютер” ассоциациясынын алкагында окумуштуу илимпоздор О. Боонстр, Л. Брере жана П. Доорндун “Тарыхый информатика: өткөнү, учуру жана келечеги” аттуу коллективдүү эмгекте ХХ к. 90-жылдарынан баштап жыйырма жыл ичинде маалыматтык технологияларды тарых илиминде колдонуу маселесин карашкан [9.]. КМШ өлкөлөрүнүн эл аралык “Тарых жана компьютер” ассоциациянын өкүлдөрү Л.И. Бородкин [14.], И.М. Гарскова [14., 15.], И.В. Злобин [16.], И.Ф. Юшин [17.], К.В. Хвостова [18.], Г.В. Можаева [19.], С.А. Жакишева [20.], Б.Ш. Батырбаева [21.] ж.б. МКТнын жардамы менен тарыхый изилдөөлөрдү жүргүзүү техникасын, тарыхый информатиканын өнүгүшүн жана анын келечеги боюнча эмгектерди жараткан. Айтылган коомдун мүчөлөрүнүн эмгектеринин баалуулугу МКТнын өнүгүшү жана анын коомго кенен жайылышына карата актуалдуу маселелерди өз убагында көтөрүп, талкууга алып, тарыхый коомчулукка жеткире алгандыгы болуп саналат. Алардын изилдөөлөрү гуманитардык анын ичинде тарыхый илимий таанып билүүдө МКТнын мүмкүнчүлүктөрүн ачып берүүгө басым жасалып, ал эми теориялык жагынан алганда квантитативдик тарыхка аз орун берилген. Кыргызстанда электрондук ресурстарды тарыхчы окумуштуулар булак катары колдонуп, шилтеме берилгени менен электрондук ресурстардын булактаануучулук маселеси карала элек. 

Тарыхнаамалык маселелердин үчүнчү тобуна интернет ресурстарына арналган эмгектер кирет. Алгачкы илимий эмгектерде интернет ресурстарына карата булактык-ориентирдик негизде булактык база катары өзгөчөлүгүн изилдөөгө алынып, тарых илиминде керектүүлүгү, анын мүмкүнчүлүгүнө басым жасалып каралса [32.], ХХ1 кылымды баштап интернет ресустарынын көбөйүшү атайын илимдерди пайда кылып, проблемалык-ориентирдик талдоо тарыхчылардын арасында басымдуулук кылат [37.]. Маалыматтын мазмунуна жана маалымат ээлерине карата интернет ресурстарын талдоодо, аны андан ары колдонууну кеңейтүү, байытуу багыты талкууланууда [39.]. Бул топко кирген эмгектердин арасынан окумуштуу В.Н. Владимировдун, К.Ш. Алимгазиновдун эмгектерин белгилеп кетсе болот. В.Н. Владимиров өзүнүн эмгектеринде бүткүл дүйнөлүк желенин жана интернет ресурстарынын гнесеологиялык маселелерине кайрылып, тарыхчы окумуштууларга интернет жана андагы жайгашкан даректердин пайда болуу шарттары менен тарыхын, гуманитардык илимдердин келечегинде интернеттин ролу кандай болорун талдоого алып, интернетти жаңы парадигма деген [21., 22.]. К.Ш. Алимгазинов Казахстан Республикасындагы тарыхый информатиканын калыптануусунун теориялык методологиялык маселесине кайрылып, электрондук ресурстарга булактаануучулук жактан анализ жүргүзүүнү, анын тарыхый булак катары калыптануу көйгөйүн Казакстандык интернет чөйрөсүнүн ишмердигинин алкагында талдоого алган [23.]. Д.Р. Альмагамбетова [29] интернет ресурстарынын тарыхый илимий маалымат алуунун булактык проблемасын көтөргөн. Кыргызстанда тарыхчы окумуштуулар тарабынан булактык-ориентирдик жана проблемалык-ориентирдик ыкмаларды колдонуу менен Интернет ресурстары изилдөөгө алына элек. Ал эми коомдук илимдер багытында окумуштуу юрист А.А. Исманжановдун диссертациялык иши ишкер чөйрөсүндө эң маанилүү жана көп колдонулган дүйнөлүк желе - интернетти жана аны колдонуу эрежелери менен процедураларын иликтөөгө алган алгачкы эмгек болуп саналат. Окумуштуулар Ш.Д.Батырбаева, С.А. Щербакова жана Р.Ш. Зайнулин виртуалдык дүйнөнүн бүгүнкү коомго тийгизип жаткан таасирин, интернеттин коомдук аң-сезимди калыптандыруудагы ролу, виртуалдык дүйнөнүн маани маңызын, анын дүйнөлүк маалымат системасын түзүүдөгү орду жөнүндө жаралган көйгөйлөрдүн теориялык методологиялык маселелерин чечүү зарылдыгы бар экендигин жалпысынан белгилеп кетишкен [38., 39., 40., 41.]. 

Диссертациялык иштин алкагында көтөрүлгөн проблемалардын изилдөөгө арналган илимий эмгектерди тарыхнаамалык талдоосунун негизинде бүгүнкү күндө Кыргызстандагы маалымат коомунун өнүгүү өзгөчөлүгү, аны изилдөөнүн булактаануучулук маселелери жана электрондук, айрыкча интернет ресурстары изилдөөнүн атайы объектиси боло электиги аныкталды. Батыш жана КМШ өлкөлөрүнүн тарыхчыларынан бул багыттагы изилдөөсүнүн натыйжасына таянып, Кыргызстандын соңку мезгилдеги тарыхын маалыматташтыруу процессинин анын булактаануучулук өзгөчөлүгүн изилдөө зарылчылыгы көрсөтүлдү. 

Диссертациялык эмгектин илимий программалар жана негизги илимий иштер менен байланышы. Диссертациялык иш Ж.Баласагын атындагы Кыргыз улуттук университетинин Тарых жана чөлкөм таануу факультетинде аткарылган демилгелүү иш.
Изилдөөнүн объектиси. Маалыматтык коомдун шартындагы Кыргызстандын өнүгүшү жана маалыматташтыруунун абалы.

Изилдөөнүн предмети. Кыргызстандагы коомду маалыматташтыруу процессинин өзгөчөлүгү жана булактар аларды изилдөө ыкмалары. 

Диссертациялык иштин максаты жана милдеттери. Диссертациялык иштин максаты Кыргызстандын маалыматташтыруу коомунундагы өнүгүү тарыхы жана аны изилдөөдөгү булактаануучулук негизи менен изилдөө ыкмаларын аныктоо. 

Алдыга коюлган максатты ишке ашыруу үчүн төмөнкүдөй милдеттер коюлду:

· ааламдашуунун шартында Кыргызстанда маалыматтык коомду түзүүнүн өзгөчөлүктөрүн аныктоо;

· Кыргызстандагы маалыматташтыруу процессинин көйгөйлөрүн жана этаптарын чагылдыруу;

· Кыргызстанда мамлекеттик органдар менен коомдук уюмдардагы маалыматташтыруунун тенденциясын көрсөтүү;

· интернет ресурстарын тарыхый булак катары маалыматтык коомдогу Кыргызстандын соңку жаңы тарыхын изилдөөдө ролун аныктоо;

· Интернет ресурстарынын илимий айлампага киргизүүнүн өзгөчөлүгүн жана аларды изилдөөнүн методдорун ачуу.
Изилдөөнүн хронологиялык алкагы. ХХ кылымдын 90-жж тартып бүгүнкү күнгө чейинки убакытты өзүнө камтыйт.
Изилдөөнүн булактык базасы. Изилдөөнүн булактык базасын бир канча топко бөлдүк. 

Биринчи топко кирген укуктук-ченемдик мыйзам актылары, кыргыз өкмөтүнүн токтомдору, буйруктары тарыхый булак катары коомду маалыматташтыруу, анын ичинде МКТнын өнүгүшү жана аны колдонуу, маалыматтык интернет ресурстарына карата мамлекеттин көзөмөлү, анын укуктук жактан камсыздалышы жөнүндө маалыматты өзүнө камтыйт. Аларды илимий айлампага киргизүүдө канчалык деңгээлде турмушка ашырылгандыгын милдеттүү түрдө текшерүү керек.
Экинчи топко мамлекеттик борбордук жана жергиликтүү органдардын жүргүзгөн иш кагаздары кирет. Бул топтогу тарыхый булактар МКТ колдонуу боюнча конкреттүү аткарылган иштер жөнүндө, аймактык инфраструктурасын өзгөчөлүктөрүн, алардын андан ары өнүгүүсүнүн көйгөйлөрүн аныктоодо маалыматтык баалуулугу башка топко кирген булактардан айырмаланат. Бирок, иш жүргүзүү кагаздарынын атайын эреже менен толук иреттүү сакталбаганы, алардагы чагылдырган фактылардын айкындыгын, толуктугун аныктоо үчүн салыштырмалуу анализ жүргүзүү мүмкүнчүлүгүнүн чектелишине алып келет. 

Үчүнчү топтогу өкмөттүк эмес уюмдардын документтери, Кыргызстанда болуп жаткан процесске мамлекеттик уюмдарга караганда альтернативдүү көп кырлуу маалыматты камтыганы менен айырмаланат. Ошону менен бирге көпчүлүк убакта локалдык мүнөзгө ээ болгондуктан жана Кыргызстандын социалдык-экономикалык деңгээлинин өзгөчөлүгүн эске албагандыктан, аны өлкөдөгү маалыматташтыруунун абалын толук чагылдырган маалымат каражаты катары кароого болбойт. 
Төртүнчү топтогу улуттук статистика комитетинин жыйнактары тарыхый булак катары Кыргызстандын маалыматташтыруу мезгилиндеги өнүгүүсүн цифралык көрсөткүчтөр менен берип, маалыматташтыруунун жүрүшүн салыштырмалуу негизде кароого жардам берет. Аларды илимий айлампага киргизүүдө маалыматтардын айкындыгын текшерүү зарыл.
Бешинчи топко тийиштүү жалпыга маалымдоо каражаттары жана интернет ресурстары өтө кеңири контентке ээ жана Кыргызстандын азыркы мезгилин чагылдырууда мобилдүү маалымат таратуучу каражат. Бирок, башка булактардан айырмаланып, тарыхый фактыларды чагылдырууда субъективдүүлүк жогору экендигин атайын талдоого алуу керек.
Жалпысынан изилдөөнүн тарыхый булактык базасы алдыга койгон максатка жетүүдө жетиштүү маалымат менен камсыз кыла алат. 

Изилдөөнүн теориялык-методологиялык негизи катары историзм, объективдүүлүк, принциптери; илимий таанып билүүдөгү жалпы илимий методдор: анализ жана синтез, индукция менен дедукция; атайын тарыхый илимий методдор: тарыхый-салыштырмалуу, структуралык-функционалдык, тарыхый-типологиялык, тарыхый-системалык методдор кызмат кылды.
Иштин илимий жаңылыгы. Диссертациялык изилдөөдө Ата Мекендик тарыхнаамада биринчи жолу Кыргызстандын эгемендүү мезгилиндеги маалыматтык коомго өтүү процессинин тарыхы изилденди; Кыргызстандын азыркы мезгилдеги тарыхын изилдөө боюнча булактаануучулук проблеманын өзгөчөлүгү аныкталды; электрондук ресурстар анын ичинде дүйнөлүк желе системасынын ресурстарынын тарыхый таанып билүүдөгү жана объективдүү реалдуулукту түшүндүрүүдөгү орду жана өзгөчөлүктөрү аныкталды; маалыматтык доордо пайда болгон тарыхый булактардын корпусуна булактаануучулук жактан классификация жана булактык базасын түзгөн интернет сайттарга талдоо жүргүзүлдү; Кыргызстандагы интернет ресурстары алгачкы жолу изилдөөнүн өзүнчө объектиси болуп алынды. 
Изилдөөнүн илимий-теориялык жана практикалык мааниси. 

Кыргызстандагы коомду маалыматташтыруу процесстерин изилдөөнүн жыйынтыктары жана интернет ресурстарын илимий айлампага киргизүү боюнча сунуш кылынган жол-жоболор - Ата Мекендик тарыхнаамада соңку мезгилдин тарыхын изилдөө үчүн жана келечекте виртуалдык чөйрөнүн жана МКТнын касиеттерин илимий жактан таанып билүү иш-аракеттери үчүн эмпирикалык мааниси жогору, ошондой эле окуу куралдарын, усулдук колдонмолорду жана атайын курстар үчүн дарстарды түзүүдө пайдаланууга болот.

 Диссертацияны жактоого алып чыгуучу негизи жоболор.

· Кыргызстан ааламдаштыруу шартында маалымат коомуна кирди деп аныктоого болот, бирок мамлекет тарабынан координациялоонун, стратегиялык пландоо саясатынын, башкаруунун жоктугунан жана атайын ресурстардын, технологиялардын жетишсиздигинен, инфраструктуранын курулбагандыктан маалыматташтыруу процесси бирдей темпте, бардык аймактарда турмушка ашпай келет.

· Бүгүнкү күндө МКТны колдонуу республикада ыкчам темп менен өнүгүүсү, маалымат экономикалык, социалдык, саясий, маданий факторлор менен бирге эле өлкөнүн өнүгүү багытын аныктоочу факторго айланды.

· Республикада илим билим сферасына караганда жарандык сектордо МКТнын таралашы жана маалыматташтыруу алдыда жүргөндүктөн, бүгүнкү күндө жарандык коомдун деңгээли, муктаждыгы билим жана илимдин өнүгүү багытын аныктоодо.

· Кыргызстандын соңку жаңы тарыхын изилдөөдө булактарды издеп табуу, илимий айлампага киргизүү маселесин алдыңкы планга чыгарды. 

· Тарыхый булакты классификациялоодо сакталышы боюнча эки топко бөлүү зарыл: оозеки жана буюм. Ал эми электрондук тарыхый булактар булакты сактоонун формасы болот. 
· Интернет маалыматтын булагы гана эмес бүгүнкү коомдун ажырагыс бир бөлүгү жана маалыматташтыруунун деңгээлинин негизги белгиси.
Изденүүчүнүн жеке салымы. Диссертант тарабынан маалыматтык интернет сайттарында даректик материалдарга талдоо жүргүзүлүп, Кыргызстанда коомдук жана мамлекеттик структуралардагы маалыматтык коммуникациялык технологиялардын ишмердүүлүгүнө баа берилди. Маалыматтык коомдун түзүлүшү жана маалыматташтыруу процесси тууралуу айрым даректик материалдар биринчи жолу илимий айлампага киргизилди.
Илимий иштин апробацияланышы. Диссертациялык иштин мазмуну “Тарыхый информатиканын учурдагы проблемалары: теория жана практика” аттуу эл аралык методологиялык семинарда жана бир катар республикалык жана эл аралык илимий конференцияларда угулуп, талкууга алынган. 

Изилдөөнүн жыйынтыктарынын жарыяланышы. Эл аралык “Тарыхый информатика” журналында, чет элдик жана Ата Мекендик басылмаларда иштин мазмунуна байланыштуу 8 макала жарыяланган. 
Диссертациялык иштин түзүмү жана көлөмү. Диссертациялык иш киришүү бөлүмүнөн, эки баптан, корутунду, практикалык сунуштамадан, колдонулган адабияттардын тизмесинен жана тиркемеден турат.
ИШТИН НЕГИЗГИ МАЗМУНУ

Биринча бап “Кыргызстандагы маалыматташтыруу процесси” деп аталып, бул бапта кыргыз коомун маалыматташтыруу маселелери, мамлекеттик жана коомдук секторлордогу маалыматташтыруунун жүрүшү каралган. Маалыматташтыруу процесси бул коомдун маалыматка болгон талабын учурдун маанилүү маалыматтары менен гана эркин таанышууга же колдонууга мүмкүнчүлүк бербестен, адамдардын өз ара байланыштарын чыңдоого шарт түзүп, иш алып баруу мүмкүнчүлүктөрүн кеңейтти. Коомду маалыматташтырууда бир жактуу гана маалымат менен камсыз кылуу маселеси көтөрүлбөйт жана биринчи орунда маалыматты жаратуучу, жеткирүүчү, байланыштыруучу техникалык каражаттардын орду тууралуу маселе жаралат. 
Кыргыз коомчулугуна маалыматтык коммуникациялык системалардын кириши бул дүйнөлүк ааламдашуу процесси менен тыгыз байланышта болуп, негизги багыттары компьютерлештирүү менен маалыматташтыруу болгон. Батыш өлкөлөрүндө өткөн кылымдын 60-70-жылдарында автоматташтыруу системасы илимий-техникалык чөйрөдө кеңири колдонулуп жаткан учурда, маалыматтык коомду куруунун программалары иштелип чыккан. Алар маалыматтык коомдун маңызын “маалыматтын жана байланыштын жаңы техникалык каражаттарын коомдогу адамдардын бардык ишмердүүлүк чөйрөсүндө колдонуу” деп түшүнүшкөн. 

Кыргыз коомун маалыматташтыруунун түпкү чыйыры Х1Х кылымдагы алгачкы телеграфтардын орнотулушу менен байланыштуу болсо, андан кийинки мезгили совет доорундагы жаңы техникалык жабдуулардын негизинде пайда болгон маалыматтык каражаттар кирет. Үчүнчү мезгили катары эгемендүүлүк алгандан кийинки мезгилди алууга болот. 
Маалыматтык коом индустриалдык коомдон кийинки келе турган коомдун баскычы болору тууралуу ойлор батыш өлкөлөрүндө ХХ кылымдын 70-жылдары айтыла баштаган. Коомду маалыматташтыруу тууралуу маселени мамлекеттик деңгээлде алып чыккан Франциянын президенти Валери Жискар д Эстен (1974-1981) болгон. Ал 1978-жылдагы “Коомду маалыматташтыруу” деген аталыштагы докладында биринчи жолу “маалыматташтыруу” деген терминди колдонгон. Ал эми бул терминдин илимге киргизилиши, советтик коомдо илимий чөйрөдө колдонулушу белгилүү философ А.И. Ракитовго таандык. Ал 1987-жылы биринчилерден болуп “маалыматташтыруу” деген терминди колдонгон.

Кыргызстанда маалыматташтыруу иш аракеттери бул жалпы дүйнөлүк тенденциянын агымы менен ХХ к. 90-жылдарда башталган. Мамлекеттик башкаруу, экономиканы кайрадан түзүү, коомдук мамилелердин өзгөрүшүнө алып келип, коомдун бардык тарабын демократташтыруу жаңы маалыматтык технологияларды колдонуу үчүн жол ачып берген. Кыргызстанда КМШ өлкөлөрүнөн биринчилерден болуп коомду маалыматташтыруу иш-аракеттери башталып, ХХ к. 90-жылдардын экинчи жарымында президент маалыматташтырууну мамлекеттик деңгээлге көтөрүп чыккан. 1998-жылы Швейцариянын Давос шаарында өткөн Дүйнөлүк экономикалык форумда КРнын президентти А.Акаев өзүнүн докладында “Кыргызстан маалыматтык коомду тандайт” деген. Мамлекеттик деңгээлде маалыматтык коом түзүүнүн мыйзамдык базасын түптөгөн “Маалыматташтыруу жөнүндө" мыйзам 1999-жылдын 30-сентябрында Жогорку Кеңеш тарабынан кабыл алынган. 2002-жылы “КРнын өнүктүрүү үчүн маалыматтык-коммуникациялык технологиялар” деп аталган Улуттук стратегия иштелип чыккан. Бул стратегия негизги үч сфераны приорет катары кабыл алган: электрондук өкмөт, электрондук билим берүү жана электрондук экономика. 

Кыргызстанда электрондук коомду түзүү аракеттери 2000-жылдардын башында болгондугуна карабастан, мамлекеттик мекемелерде МКТны колдонуу институтционалдык, операционалдык деңгээлде ишке ашкан эмес. Мамлекет тарабынан координациялоонун, стратегиялык пландоо саясатынын, башкаруунун жоктугу жана атайын ресурстардын, технологиялардын жетишсиздиги, инфраструктуранын курулбагандыгы бүгүнкү күнгө чейин турмушка ашпаганына себеп болгон.

Коомду маалыматташтыруунун шартында электрондук автоматташтыруу жана санариптик системага өтүү интернет менен тыгыз байланышта болгондуктан, интернет технологияларды мамлекеттик деңгээлде Кыргызстанда биринчи жолу парламенттик жана президенттик шайлоолордо колдонулган. 

Компьютердик байланыш түйүндөрдүн тарыхы Кыргызстанда 1991-жылдан башталган. 1991-жылы Бишкекте Ала-Тоо телекоммуникациялык тармагынын түйүнү жаралган жана ал 20га жакын кардарды тейлеген. 1992-жылы май айында RELCOM түйүнү – "Имфико" абоненттик түйүнү болуп официалдуу статус алса, 1994-жылы интернет менен камсыздоо тармагында ЭлКат ишканасы түзүлгөн. Бул биринчи жолу мамлекеттик жана жеке менчик биргелишип түзгөн өткөргүч ишкана болуп түзүлгөн. 1994-жылы телекоммуникациялык ишкана “Азия-инфо” түзүлсө, 1995-жылы түйүндүк кызмат көрсөтүү тармагына “Трансфер ЛТД” кошулган. 1995-жылы официалдуу түрдө Кыргызстанда “kg” домени катталган. Домендерди каттоону “Азия Инфо” өткөргүч компаниясы камсыздаган. Ал эми аталган компания 1997-жылдан тартып домендерди жокко чыгаруучу укукту алган. Интернет өткөргүч компаниялар МКТнын өнүгүүсү менен акыркы 10 жылда ишин кенен жайылтууда. Бүгүнкү күндө 63 интернет өткөргүч компаниялары иш жүргүзөт. 
Кыргызстанда МКТнын мүмкүнчүлүктөрүн колдонуу деңгээли ар бир индивиддин социалдык-экономикалык абалынын өзгөчөлүгүнө жана ал жашаган географиялык аймагына жараша болот. Окумуштуулар Кыргызстандын шартында коомчулуктун МКТны колдонуунун өзгөчөлүгүн “санариптик ажырым” катары баалашат. Кыргызстанда коомду маалыматташтыруунун деңгээли аймактык жана калктын жаш өзгөчөлүгүнө, социалдык-экономикалык абалга карата айырмаланып, бирдей темпте өнүкпөй жаткандыгы менен мүнөздөлөт. Коомду маалыматташтыруунун темпи жана деңгээли калктын МКТнын каражаттарына жана кызматтарына болгон суроо-талабын канааттандыруу мүмкүнчүлүгүнө, биринчи кезекте калктын жашкурактык жана профессионалдык структурасына көз каранды болот. 
Маалыматтык коомдо мамлекеттик органдарды маалыматташтырууда элге керектүү, зарыл болгон маалыматтарды өз убагында туура, анык берүүнү жана алардын коомчулук тарабынан колдонулушун камсыздап, бул боюнча комплекстүү иш-чараларды көрүүгө негизги көңүлдү буруу керек. Ал үчүн мамлекеттик бийлик органдарын жаңы маалыматтык технологиялар менен камсыздоо керек жана ал мамлекетти эффективдүү башкарууга алып келет. Кыргыз Республикасында бийлик органдарын маалыматтык коммуникациялык технологиялардын жардамы менен иш алып барышынын биринчи баскычы өздөрүнүн интернет сайттарын ачуу менен байланыштуу. Интернет сайттарды түзүү жана аны колдонуу маселеси 90-жылдардын биринчи жарымында актуалдуу маселе болгону менен, аны турмуш жүзүнө ашыруу 2000-жылдары гана колго алына баштаган. Мамлекеттик бийлик органдарынын сайттарына талдоо жүргүзүп жыйынтыгында, мамлекеттик бийлик органдарынын сайттары толук кандык мүмкүнчүлүгүн пайдалана албай жаткандыгын жана сайттардын жарандар менен байланышы азыраак экендиги байкалат. Даректик маалыматтар расмий тил менен катар мамлекеттик тилде айрым учурда берилбей калганы сайттарга карата көзөмөлдүн толук кандуу болбой жаткандыгынан кабар берет.

Мамлекеттик деңгээлдеги электрондук өкмөткө өтүү, санариптик системаны куруу Транспорт жана коммуникация министрине таандык болгону менен атайын координациялоочу орган жок. Ал эми “МКТ Кыргыз Республикасынын өнүгүүсү үчүн” Улуттук стратегиясында кабыл алынгандан кийин өкмөттүн атайын программасы иштелип чыккан. [112] Бирок, аталган программага ылайык конкреттүү иш пландар бекитилген эмес.
Коомду маалыматташтыруунун шартында Кыргызстан дүйнөлүк коомчулукта өзүнүн татыктуу ордун табышы үчүн мамлекеттик кызматтарга гана кадрларды даярдоодо гана эмес башка тармактар үчүн да даярдалышынан көз каранды болот. Бул өз кезегинде, азыркы этаптагы билим берүү процессинин түп тамырынан бери өзгөрүшүнө алып келип, анда негизги багыт маалыматтык агымда маалыматты топтоо, жыйноо, иштеп чыгуу, сактоо, жайылтуу жана колдонуу болот. 
Кыргызстандын шартында гуманитардык билим берүүдө анын ичинде тарыхый билим берүүдө МКТнын колдонуу, маалыматташтыруу процесси алгачкы учурдан тартып чет өлкөлүк донорлордун көмөгү менен ишке ашып келет. Ал эми мамлекеттик деңгээлде мыйзамдык жактан орун берилип, атайын улуттук программалардын базасында жалпы билим берүү системасын маалыматташтыруу маселеси көтөрүлсө дагы, бирок ар кандай субъективдүү себептерден улам, МКТнын мүмкүнчүлүктөрүн толук кандуу аңдап түшүнбөгөндүктөн жана аны колдонууну билбегендиктен толук кандуу ишке ашпай келет.

Билим берүүдөгү маалыматтык технологияларды колдонууда жана окуучулар менен студенттер тарабынан жаңы коммуникациялык технологияларды өздөштүрүүдө айырмачылык кездешет. Анткени, билим берүүдө МКТнын колдонуу республиканын бардык аймактарындагы окуу жайларда жана билим берүү мекемелеринде бирдиктүү программа болсо дагы бирдей деңгээлде ишке ашпай келет.

Жогорудагыларды жыйынтыктап, Кыргызстан ааламдаштыруу шартында маалымат коомуна кирди деп аныктоого болот жана Кыргызстанда маалыматташтыруу процессинин жүрүшү эгемендиктин алгачкы жылдарындагы мамлекеттик стратегияларда жана ченемдик-ченемдик укуктук документтерди көрсөтүлгөнү менен процесстин өзү коомдук, эл аралык уюмдар тарабынан колдоого алынгандыгы жана республиканын аймагында бирдей деңгээлде жүрбөгөндүгү менен айырмаланат. Мамлекетибизде илим билим сферасына караганда жарандык сектордо МКТ жана маалыматташтыруу алдыда жүргөндүктөн, бүгүнкү күндө жарандык коомдун деңгээли, муктаждыгы билим жана илимдин өнүгүү багытын аныктоодо.
Экинчи бап “Интернет ресурстарынын булактаануучулук маселелери” деп аталып, тарыхый илимий таанып билүүнүн маалыматтык коомдогу булактык базасы болгон интернет ресурстарынын тарыхый булак катары булактаануучулук маселелери каралган.
Электрондук ресурстар бул – маалыматтык компьютердик технологиялардын жардамы менен пайда болгон жана колдонууга боло турган, салттык тарыхый булактарды электрондук формага өткөрүү менен кеңейип жаткан маалыматтын булагы катары аныкталат. Электрондук ресурс түшүнүгү МКТ, аны турмушка колдонуу менен тыгыз байланышта жана анын мазмуну дайыма кеңейип турат. Электрондук ресурстар интернеттин пайда болушу менен жалпыга жеткиликтүү болуп, экинчи жагынан дүйнөлүк желенин кеңейиши менен аны колдонууга карата суроо-талап өсүп жатат. Акыркы жылдарда Кыргызстанда Wi-Fi зонасынын кеңейишин менен уюлдук интернеттин өнүгүшү дагы буга себеп болууда. Бүгүнкү күндө республикада интернет менен байланыштырган 8 уюлдук оператор иштейт жана ал операторлор өлкө боюнча калк жайгашкан аймактын 85% пайызын уюлдук байланыш менен камсыз кылат. Ал эми уюлдук байланыш өлкө боюнча алыскы тоолуу аймактардагы 342 айылда жок. Кыргызстанда уюлдук байланыш операторлорунун абоненттеринин жалпы саны 3,2 миллионду түзөт. 
Интернет ресурстары өтө жогору темп менен өсүп, мурунку учурларга караганда сандык жактан гана көбөйбөстөн, сапаттык жагы дагы жогорулап, аны колдонуунун актуалдуулугу менен суроо-талабы өсүүдө. Мындай жагдай интернетте ар кандай маалыматтарды жайгаштыруу, жарыялоо менен чектелбестен, ошонун менен бирге эле мамлекеттик органдардын жана коомдук уюмдардын ишмердүүлүгүнүн бир бөлүгүнө айланды. Интернет ресурстарын тарыхый булак катары изилдөөдө ал ресурстардын келип чыгуу айырмачылыктарына көңүл буруу керек: а) мурда түзүлгөн электрондук ресурстардын веб-сайттарга жайгаштырылышы; б) интернет чөйрөсүнүн өзүндө түзүлүп, пайда болгон ресурстар. Акыркы маалыматтар боюнча Кыргызстандын аймагындагы сайттардын саны 1000 ашкан алардын ичинен маалыматтык сайттар 27% пайызды түзсө, калгандары рекламалык жана көңүл ачуучу сайттар болуп эсептелинет. Алардын ичинен эң көп колдонуучулар кирген 20 сайттын – жетөө kg. доменинде катталса, калган интернет сайттары ru. зонасында катталган. Аталган 20 сайтта биринчи орунда google издөө системасы жана анын кыргыз тармагы биринчи орунда турат. Экинчи орунда diesel.elcat.kg талкуу форуму ээлесе, үчүнчү орунда mail.ru сайты турат. Кыргызстандагы маалыматтык сайттардын ичинен akipress.kg онунчу орунду ээлеген. Ал эми Википедия энциклопедиялык сайты wikipedia.kg 11 позицияда турат. Бул сайттардын арасында мамлекеттик органдардын жана билим берүү, илим мекемелеринин сайттары жок. Эң көп колдонулган сайттар негизинен издөө системасы, электрондук почта, социалдык түйүндөр багытында. Аkipress.kg менен wikipedia.kg сайттарынын онунчу жана он биринчи позицияда турушу Кыргызстандын коомчулугунун күнүмдүк жаңылыктар менен кабардар болушу, таанып билүү багытында колдонуусу жаңы нуктагы өнүгүүсүнүн бир белгиси катары караса болот. 
Кыргызстандын соңку жаңы мезгилиндеги тарыхын чагылдырган сайттарды негизинен үч топко бөлүп кароого болот: мамлекеттик, коомдук жана жеке сайттар. Эгерде Кыргызстандын эгемендүүлүк мезгилиндеги саясий тарыхы изилдөөгө алынса, анда интернет ресурстары маалыматтын булагы катары биринчи орунга чыгат. Анткени, постсоветтик мезгилдеги болуп өткөн окуялар жана саясий процесстер жөнүндө интернет сайттар алгач ЖМКнын бир бөлүгү катары болуп жаткан окуяларды чагылдырып, коомчулукка жеткирип турса, кийин интернеттин өзү ири саясий окуялардын, коомчулуктагы маанилүү иш аракеттердин жүрүшүнө түздөн-түз таасир этүүчү күчкө ээ болду. Өзгөчө 2005-жылдагы март окуясы, 2010-жылдагы апрель окуялары жана Ош, Жалал-Абаддагы каргашалуу окуялардын виртуалдык дүйнөдө чагылдырылышы, андагы маалыматтардын дүйнөлүк коомчулукка тарашы, маалыматтык согуш, интернет ресурстарынын канчалык потенциалы бар экенин айкын көрсөттү. Ал эми жогорудагы үч топко бөлүнгөн сайттар өздөрүнүн маалыматтык контенти жана жайгашкан маалыматтарды коомчулукка жеткирүү багыты боюнча ар түрдүүчө көз карашта тургандыгы менен айырмаланат жана Кыргызстандын азыркы мезгилдеги тарыхын изилдөөдө интернетте даректик материалдарды изилдөөдө изилдөөчүнүн көңүл борборунда турушу керек. Кыргызстандын соңку мезгилдеги тарыхы боюнча тарыхый булактардын корпусунун өзгөрүшү менен электрондук ресурстардын ролу, өзгөчө интернет ресурстарынын ролу өсүүдө. Бул өз кезегинде, булактаануучулардын алдына аларды илимий айлампага киргизүүнүн изилдөөчүлүк тапшырмаларын, проблемаларды чечүүнү коет. 
Интернеттен маалыматты издеп табууда бир нече факторлорду эске алуу зарыл. Бүгүнкү күндө дүйнө жүзү боюнча миллиондогон маалыматтар интернет менен байланыштуу. Алар автоматтык негизде жогорку ылдамдык менен иштейт жана издөө системасынын болгондугуна карабастан, издеп табууда бир катар көйгөйлөрдү жаратат. Анткени, веб-сайттардын, порталдардын түзүлүшү боюнча аныкталган бирдиктүү талаптардын, эрежелердин жоктугунан андагы ресурстар чачыранды, системага салынбаган негизде жайгашууда. Биринчиден, сайттардын типологиялык жактан бөлүнүшүн аныктап алуу оорго турат. Экинчиден, интернет сайттардан даректерди издеп табуунун экинчи чоң көйгөйү интернеттеги алардын ээлерине жараша цензура болушу. Үчүнчүдөн, копирайтинг маселеси башкача айтканда, популярдуу жана уникалдуу маалыматты көчүрүү аркылуу таратуу көйгөйү бар. Интернет ресурстарды изилдөөдө башка ресурстардан айырмасы маалыматтык коомдун шартында адамдардын ишмердүүлүгүнөн жана психикасынан жаралган бардык тарыхый булактарды эки гана топко: буюм (заттык) жана оозекиге бөлүп, аларды бир эле учурда электрондук формага өткөрүп, кайра электрондук формадан чыгарууга мүмкүнчүлүгү бар. Жыйынтыктап айтканда, булактаануучулук жактан терең жана дыкаттык менен изилдөөнү талап кылган, кыргыз коомунун азыркы учурдагы өнүгүшүнүн өзгөчөлүктөрүн ачып берген интернет ресурстары - Кыргызстандын соңку жаңы тарыхын изилдөөдө тарыхый булактардын негизги тобун түзөт.  Анткени, интернет бүгүнкү коомдун ажырагыс бир бөлүгү болгондон кийин, анын маалыматты алып жүрүүчү гана эмес, коомдун өнүгүшүн көрсөткөн адамдардын ишмердүүлүгүнүн жыйынтыгы да болуп саналат.

Корутунду

Биздин жүргүзгөн тарыхнаамалык талдоонун жыйынтыгында азыркы учурда жалпысынан адамзаттын маалыматтык коомго өтүшүнун негизги маселелери окумуштуулар тарабынан жетишерлик деңгээлде изилденген - деген жыйынтык чыгарууга мүмкүндүк берет. Бирок, айтылган эмгектерде өнүгүүнүн ар кайсы деңгээлинде турган мамлекеттердин, Кыргызстан сыяктуу өлкөлөрдүн маалымат коомуна ааламдашуу шартындагы өтүү өзгөчөлүктөрү атайын каралган эмес. Андыктан Кыргызстандын маалымат коомуна өтүшүн жана өнүгүүсүнүн өзгөчөлүгүн илимий жактан карап чыгуу зарылчылыгы келип чыгат 
Кыргызстан ааламдаштыруу шартында маалымат коомуна кирди деп аныктоого болот жана Кыргызстанда маалыматташтыруу процессинин жүрүшү эгемендиктин алгачкы жылдарындагы мамлекеттик стратегияларда жана ченемдик-ченемдик укуктук документтерди көрсөтүлгөнү менен процесстин өзү коомдук, эл аралык уюмдар тарабынан колдоого алынгандыгы жана республиканын аймагында бирдей деңгээлде жүрбөгөндүгү менен айырмаланат. Мамлекетибизде илим билим сферасына караганда жарандык сектордо МКТ жана маалыматташтыруу алдыда жүргөндүктөн, бүгүнкү күндө жарандык коомдун денгээли, муктаждыгы билим жана илимдин өнүгүү багытын аныктоодо.
 
Кыргызстандын соңку мезгилдеги тарыхы боюнча тарыхый булактардын корпусунун өзгөрүшү менен электрондук ресурстардын ролу, өзгөчө интернет ресурстарынын ролу өсүүдө. Бул өз кезегинде, булактаануучулардын алдына аларды илимий айлампага киргизүүнүн изилдөөчүлүк тапшырмаларын, проблемаларды чечүүнү коет. Айрыкча тарыхчы-адистер үчүн маалыматтык коомдун шартында Интернет ресурстары менен иштөө маанилүү орунду ээлейт. Интернеттин башка ЖМКлардан өзгөчөлүгү маалыматтарды таратууда монополияны жокко чыгарат. Анткени, башка ЖМКнын түрлөрү маалыматты таратууга көчүрүүгө же кайрадан басылып чыгышына, таралышына кызыкдар эмес.

Өткөндү таанып билүүдөгү тарыхый булак катары аларды пайдаланууда анын МКТнын жардамы менен пайда болгондугун башкача айтканда “техникалык маңызына” көңүл буруу керек. Интернет эркин дүйнөлүк түйүн болгондуктан, изилдөөчү үчүн ал дайыма анын карамагында болот. 

Маалыматташтыруу коомунда, бардык документтердин санариптик системага которулуп, адамдардын ишмердүүлүгү электронизация жана дигитализация менен тыгыз байланышта болуп жаткандыктан, илимий таанып билүүнүн жана маалыматтык коомдун өнүгүшүн түшүндүрүп берүүчү ыкма болору аныкталды. 
Кыргызстандагы маалыматташтыруу процессинин жүрүшүн, абалын, көйгөйлөрүн, өзгөчөлүгүн изилдеп келип жана маалыматташтыруунун коомго тийгизген таасирин талдоого алып, МКТны колдонуунун негизинде пайда болгон тарыхый булактардын жана тарых илиминин маалыматтык коомдогу изилдөө объектисинин өзгөчөлүгүн, анын Ата Мекен тарыхы үчүн булактык база катары ролун жана булактаануучулук маселесин талдоонун натыйжасында диссертациялык иштин алкагында көтөрүлгөн проблемалар келечекте изилдөөнүн өзүнчө багытына айланышы зарыл деп эсептейбиз.
практикалык сунуштар

Республикада маалыматташтыруу жаатында кабыл алынган укуктук-ченемдик актыларды кыска мөөнөттө ишке ашыруунун жоболорун иштеп чыгуу керек.
Борбордук жана аймактардагы башкаруу органдары менен билим берүү мекемелеринде МКТны натыйжалуу колдонуу жана аны өнүктүрүү боюнча бирдиктүү программа кабыл алуу зарыл.
Мамлекеттик бийлик органдарынын жана калктын ортосундагы байланыштын виртуалдык түрүн милдеттүү түрдө колдонуу зарыл. Мамлекеттик деңгээлде республикада электрондук, айрыкча интернет ресурстардын бирдиктүү архивин түзүүнү эрежесин кабыл алуу зарыл. 
Маалыматтык коомдо өлкөнүн бүтүндүгүнө жана ички биримдигине доо келтире турган дүйнөлүк желедеги маалыматтарды калктын калың катмарына таратуунун алдын алуучу атайын процедуралык иштерди аткаруу керек.

Калктын социалдык-профессионалдык, билим, демографиялык структураларынын өзгөчөлүктөрүн эске алуу менен алардын маалыматка болгон муктаждыгын камсыз кылуучу атайын порталдарды жана сайттарды түзүү зарыл. 

Изилдөөнүн максаты Кыргызстандын маалыматташтыруу коомунун алкагындагы өнүгүү тарыхы жана аны изилдөөдөгү булактаануучулук негизи менен изилдөө ыкмаларын аныктоо.

Изилдөөнүн объектиси. Маалыматтык коомдун шартындагы Кыргызстандын өнүгүшү жана маалыматташтыруунун абалы.

Изилдөөнүн предмети. Маалыматтык коомдун шартында Кыргызстанда маалыматташтыруу процессинин жүрүшү жана азыркы мезгилдеги Ата Мекен тарыхы боюнча интернет ресурстарынын тарыхый булак катары өзгөчөлүгү жана анын булактаануучулук маселеси. 
Изилдөөнүн теориялык-методологиялык негизи катары историзм, объективдүүлүк, принциптери; илимий таанып билүүдөгү жалпы илимий методдор: анализ жана синтез, индукция менен дедукция; атайын тарыхый илимий методдор: тарыхый-салыштырмалуу, структуралык-функционалдык, тарыхый-типологиялык, тарыхый-системалык методдор кызмат кылды.
Иштин илимий жаңылыгы. Диссертациялык изилдөөдө Ата Мекендик тарыхнаамада маалыматташтыруу процессинин коомдун өнүгүшүнө тийгизген таасири жана электрондук ресурстар анын ичинде дүйнөлүк желе системасынын ресурстарынын тарыхый таанып билүүдөгү жана объективдүү реалдуулукту түшүндүрүүдөгү орду жана өзгөчөлүктөрү иликтөөгө алынган алгачкы илимий иш-аракеттерден. 

Изилдөөнүн илимий-теориялык жана практикалык мааниси. Кыргызстандагы маалыматтык коомду куруунун өзгөчөлүгүн жана коомдогу маалыматтык фактордун тийгизген таасирин аныктоо Кыргызстандын азыркы учурдагы тарыхынын ажырагыс бөлүгү катары кароого болот. Диссертациялык изилдөө интернет ресурстарынын тарыхый булак катары калыптанышы жана маалыматтык коомдун шартында Кыргызстандын азыркы мезгилдеги тарыхын изилдөө үчүн булактык базалык маселери жөнүндө жаңы илимий билимдерди алууда болот. 
Изилдөөдө алынган жыйынтыктарды Ата мекен тарыхы, булактаануу, тарыхнаама боюнча окуу китептерин, окуу усулдук куралдарды жана атайын курстар үчүн дарстарды түзүүдө пайдаланууга болот.

Диссертация киришүүдөн, эки бөлүмдөн, корутундудан жана колдонулган адабияттардын тизмесинен турат. 

Цель исследования - история развития Кыргызстана в рамках информатизации общества и выявить источниковедческие основы и его методы исследования.  
Объект исследования - состояние информатизации и развитие Кыргызстана в условиях информационного общества. 

Предметом исследования является изучение проблем информатизации Кыргызстана в условиях информационного общества, а также особенности интернет-ресурсов с точки зрения источниковедения.

Теоретико-методологической основой исследования послужили принципы историзма и объективности, а также общенаучные методы – анализ и синтез, индукция и дедукция; и специальные научные методы – сравнительно-исторический, структурный, функциональный, историко-типологический, системный и другие.

Научные результаты работы. В диссертации было исследовано влияние процессов информатизации на современное общество Кыргызстана, выявлены особенности данных процессов, а также изучаются электронных ресурсов во всемирной сети Интернет, как объективной реальности в современной отечественной истории, отражающие процессы информатизации. 

Научно-теоретическое и практическое значение исследования. Впервые дан анализ влияния информационных факторов на развитие информационного общества и особенностей его построения в Кыргызстане. А сам процесс построения информационного общества в Кыргызстане можно рассматривать как неотъемлемую часть истории современной страны. В отечественной истории для изучения современной истории большое эмпирическое значение имеют свойства ИКТ с точки зрения науки. Материалы диссертации могут быть использованы в учебно-методических материалах, специальных курсах лекций, учебные материалах по истории Кыргызстана и научных исследованиях, посвященных анализу построения информационного общества в условиях Кыргызстана и особенностям данного процесса.

Объем и структура диссертационной работы. Диссертационная работа состоит из введения, двух глав, заключения, практических предложений, глоссария и списка литературы. 

The general aim of research is to discover manners of investigation of historical sources, reflected the processes of developing information society in Kyrgyzstan. 


The object of research is the state of informatization and development of Kyrgyzstan in the information society.

The subject of research is the study of the problems of informatization in Kyrgyzstan in the conditions of information society, and also features Internet resources from the point of view of source studies.

The theoretical and methodological bases of scientific research were principiums of historism and objectiveness. Also were used common scientific methods, like analysis and synthesis, induction and deduction, and special scientific methods – historic-comparative, structural, functional, typological, systematic and etc.

The results scientific research. In dissertation was studied the influence of the processes of informatization on the modern society of Kyrgyzstan, identified the features of these processes, and also investigated electronic resources in the Internet, as the objective reality in modern Homeland history, reflecting processes of Informatization

The theoretical and practical value of the scientific research. For the first time have been analyzed the effects of the informational factors on the development of the information society and peculiarities of its construction in Kyrgyzstan. And the process of the information society construction in Kyrgyzstan can be considered as an integral part of the modern history of the country. The large empirical importance in Homeland history has properties of ICTs for the study of modern history. 
The materials of research work could be used in teaching materials, special lecture courses, teaching materials on the history of Kyrgyzstan and special scientific research, devoted to the analysis of the information society development in Kyrgyzstan and the peculiarities of this process.

Volume and structure of dissertation. The dissertation consists of introduction, two chapters, conclusion, applicatory propositions, glossary and bibliography. 

